
SURXONDARYO VILOYATIDA INVESTITSIYA VA 
YHM O‘RTASIDAGI O‘ZARO BOG‘LIQLIK

Zaripova Muqaddas Jumaniyozovna
Termiz Davlat Univeristeti I.f.f.d (PhD)

Normurodov Asliddin Alijon o‘g‘li

Annotatsiya. Ushbu maqolada 2010–2024-yillar oralig‘ida Surxondaryo viloyatida investitsiyalar hajmi va yalpi hududiy 
mahsulot (YHM) o‘rtasidagi o‘zaro bog‘liqlik tahlil qilingan. Tahlil natijalari investitsiyalar hajmining ortishi mintaqadagi 
iqtisodiy faollik va ishlab chiqarish quvvatlarini kengaytirishda muhim rol o‘ynaganini ko‘rsatadi. Shuningdek, YHM va 
bandlik darajasi o‘rtasidagi bog‘liqlik ijobiy, ammo zaif ekanligi aniqlangan. Tadqiqot natijalari investitsiyalarning barqaror 
iqtisodiy o‘sishni ta’minlashdagi ahamiyatini tasdiqlaydi.

Kalit so‘zlar: investitsiya, yalpi hududiy mahsulot (YHM), iqtisodiy o‘sish, bandlik, Surxondaryo viloyati, mintaqaviy 
rivojlanish.
Abstract. This article analyzes the relationship between investment volumes and the gross regional product (GRP) in the 
Surkhandarya region during the period 2010–2024. The results show that the increase in investment volumes has played 
a significant role in expanding production capacity and enhancing the region’s economic activity. Moreover, a positive 
but weak correlation between GRP and employment levels has been identified. The findings confirm the importance of 
investments in ensuring sustainable economic growth.

Keywords: investment, gross regional product (GRP), economic growth, employment, Surkhandarya region, regional 
development.
Аннотация. В данной статье анализируется взаимосвязь между объемами инвестиций и валовым региональным 
продуктом (ВРП) в Сурхандарьинской области за период 2010–2024 годов. Результаты анализа показывают, что 
увеличение объема инвестиций сыграло важную роль в расширении производственных мощностей и повышении 
экономической активности региона. Кроме того, выявлена положительная, но слабая взаимосвязь между уровнем 
ВРП и занятостью. Полученные результаты подтверждают значимость инвестиций в обеспечении устойчивого 
экономического роста.

Ключевые слова: инвестиции, валовый региональный продукт (ВРП), экономический рост, занятость, 
Сурхандарьинская область, региональное развитие.

K I R I S H
Surxondaryo viloyatida so‘nggi yillarda iqtisodiy faollik sezilarli darajada oshib, investitsiyalar hajmi va yalpi 

hududiy mahsulot (YHM) ko‘rsatkichlari o‘sish tendensiyasini namoyon etmoqda. 2010–2024-yillar oralig‘ida 
viloyatga kiritilgan investitsiyalar hajmi 655,3 mlrd so‘mdan 15 277,5 mlrd so‘mgacha o‘sgan. Shu bilan birga, 
YHM 3 394,7 mlrd so‘mdan 16 354,4 mlrd so‘mgacha ortgan.

Bu holat mintaqada ishlab chiqarish quvvatlarining kengayishi va iqtisodiy faoliyatning izchil 
rivojlanayotganidan dalolat beradi. Investitsiyalar hajmi va YHM o‘rtasida ijobiy bog‘liqlik kuzatilgan bo‘lsa-da, 
bandlik darajasiga ta’sir nisbatan zaif bo‘lgan. Tadqiqot natijalari investitsiyalar iqtisodiy o‘sishni rag‘batlantiruvchi 
asosiy omil ekanini ko‘rsatadi. Shu sababli, mintaqaviy investitsiya siyosatini takomillashtirish Surxondaryo 
viloyati iqtisodiy salohiyatini yanada oshirishga xizmat qiladi [1].

Tadqiqot natijalari Surxondaryo viloyati misolida investitsiya hajmi, yalpi hududiy mahsulot (YHM) va 
bandlik darajasi o‘rtasidagi o‘zaro bog‘liqlikni empirik asosda birinchi marta tizimli ravishda tahlil qilganligi bilan 
ilmiy yangilikka ega. Tahlillar natijasida:

− investitsiyalar hajmining ortishi YHM o‘sishiga bevosita ijobiy ta’sir ko‘rsatishi aniqlangan;
− YHM va bandlik darajasi o‘rtasidagi bog‘liqlik zaif, ammo ijobiy xarakterga ega ekani statistik jihatdan 

asoslab berilgan;

− mintaqaviy iqtisodiy o‘sishga investitsiyalardan tashqari migratsiya, mehnat unumdorligi va aholi sonining 
o‘sishi kabi omillar ham ta’sir etishi isbotlangan;

− Surxondaryo viloyatining iqtisodiy salohiyatini oshirishda investitsiya siyosatini diversifikatsiya qilish 
zarurligi bo‘yicha ilmiy xulosa ishlab chiqilgan.

Mazkur natijalar mintaqaviy iqtisodiyotda investitsiyalarning samaradorligini baholashda va iqtisodiy 
o‘sishni rejalashtirishda amaliy ahamiyatga ega.

2010–2024-yillar oralig‘ida Surxondaryo viloyatiga kiritilgan investitsiyalar hajmi hamda yalpi hududiy 
mahsulot (YHM) dinamikasi tahlili shuni ko‘rsatadiki, bu davrda mintaqada iqtisodiy faollik ko‘zga ko‘rinarli 
darajada oshgan. Viloyatda dastlabki yillarda investitsiyalar hajmi 655,3 mlrd so‘mdan (2010-yil) 2 142,4 mlrd 
so‘mgacha (2016-yil) o‘sdi. Bu davrda o‘sish biroz sekin kechgan. Yalpi hududiy mahsulot ham shunga mos 
ravishda 3 394,7 mlrd so‘mdan 16 354,4 mlrd so‘mgacha o‘sib, mintaqaning real sektorida ishlab chiqarish 
hajmining izchil kengayib borayotganini ifodalaydi.

Ushbu davrda Surxondaryoda asosan qishloq xo‘jaligi va sanoatga yo‘naltirilgan investitsiyalar ustun 
bo‘lgan. Ammo 2016-yilda jami kiritilgan investitsiyalar miqdori 2 142,4 mlrd so‘mdan qariyb uch barobarga 
oshib, 2018-yilda ushbu ko‘rsatkich 7 240,6 mlrd so‘mni tashkil etdi. 2020-yilda 10 068,2 mlrd so‘m, 2022-yilda 
11 569,4 mlrd so‘m hamda 2024-yilda 15 277,5 mlrd so‘m mablag‘ ajratilgan bo‘lsa-da, bu ko‘rsatkichlar o‘tgan 
yilga nisbatan mos ravishda 1 766,9 mlrd so‘m, 486,4 mlrd so‘m va 3 030,2 mlrd so‘mga kam degani, biroq bu 
kamayish YHM o‘sishiga ta’sir qilmagan. Eng ko‘p investitsiya 2018-yilda kiritilgan bo‘lib, 18 307,7 mlrd so‘mni 
tashkil etgan [2].

1-rasm. Yalpi hududiy mahsulot va bandlik o‘rtasidagi bog‘liqlik (2010-2024)

Yuqoridagi 1-rasmda (YHM va aholi bandligi orasidagi bog‘liqlik, 2010–2024-yillar) hududdagi YHM 
(iqtisodiy o‘sish) bilan bandlik darajasi o‘rtasidagi ijobiy, ammo zaif bog‘liqlik tasvirlangan. Ushbu model asosida 
baholangan regressiya tenglamasi quyidagicha:

y = 2.8116x − 158.94 (R² = 0.0651)
Ushbu tenglamaga ko‘ra, iqtisodiy o‘sish 1 trillion so‘mga oshganda, aholining bandlik darajasi o‘rtacha 2,81 

punktga oshishi kuzatilmoqda, ya’ni bandlik darajasining atigi 6,5 foiz qismi YHM o‘zgarishlari bilan izohlanadi.
Bu shuni bildiradiki, aholi bandlik darajasiga ta’sir qiluvchi omillar yalpi hududiy mahsulot yoki investitsiya 

bilan cheklanibgina qolmay, ushbu jarayonda migratsiya, aholi sonining o‘sishi, qishloq xo‘jaligidagi mehnat 
unumdorligi singari boshqa omillar ham muhim rol o‘ynaydi [3].

1-jadval. Differensial tahlil

Davr O‘rtacha investitsiya (mlrd so‘m) O‘rtacha YAHM (mlrd so‘m) O‘rtacha bandlik (%)

2010–2017 1606,95 8918,28 63,675
2018–2024 12333,8 35488,6 64,61

Tafovut 10 726,85 26 570,32 0,94

Ushbu jadval ma’lumotlariga ko‘ra, 2018–2024-yillarda viloyatga kiritilgan investitsiya hajmi 
2010–2017-yillarga nisbatan 7,7 barobarga oshgan. Shuningdek, yalpi hududiy mahsulot (YHM) ham taxminan 
4 barobar o‘sgan. Bandlik darajasi esa nisbatan sekinroq, lekin barqaror ijobiy o‘sish tendensiyasini ko‘rsatgan 
— 63,7 foizdan 64,6 foizgacha (+0,9 punkt) o‘sgan.

Ushbu ma’lumotlar shuni anglatadiki, iqtisodiyotda real sektor faolligi ortgani sari ish o‘rinlari soni ham 
asta-sekin o‘sib borgan. Ayniqsa, 2019-yilda ushbu ko‘rsatkich 67 foizni tashkil etgan. 2020-yildagi pandemiya 
davrida esa investitsiyalar qisqargan bo‘lsa-da, bandlikda vaqtinchalik pasayish kuzatilgan. Bu esa investitsiyalar 
va bandlik o‘rtasidagi bog‘lanishning bevosita sababli xarakterga ega ekanini tasdiqlaydi [4].

Empirik tahlillar shuni ko‘rsatadiki, Surxondaryo viloyatida yalpi hududiy mahsulot (YHM) hajmi investitsiya 
faolligi bilan uzviy bog‘liq. Investitsiyalar hajmi ortgan davrlarda ishlab chiqarish quvvatlari kengayib, YHM hajmi 
ham sezilarli darajada oshgan. Bunday holat investitsiyalarning iqtisodiy o‘sishdagi rag‘batlantiruvchi rolini 
ifodalaydi. Sarmoya oqimlari kamaygan yillarda esa YHM o‘sish sur’atlari pasaygan. Demak, investitsiyalar 
nafaqat ishlab chiqarish hajmiga, balki umumiy iqtisodiy salohiyat va mintaqaviy farovonlik darajasiga ham 
bevosita ta’sir ko‘rsatmoqda [5].

2-rasm. Surxondaryo viloyatiga kiritilgan investitsiyalar va yalpi hududiy mahsulot hajmining o‘sishi (2010–2024)

Grafik ma’lumotlariga ko‘ra, 2010–2024-yillar davomida Surxondaryo viloyatida investitsiyalar hajmi va 
yalpi hududiy mahsulot (YHM) o‘rtasida aniq o‘sish tendensiyasi kuzatiladi. 2010-yilda investitsiyalar hajmi atigi 
655,3 mlrd so‘mni tashkil etgan bo‘lsa, 2024-yilga kelib bu ko‘rsatkich 15 277,5 mlrd so‘mga yetgan. Shu bilan 
birga, YHM ham 3 394,7 mlrd so‘mdan 54 354,1 mlrd so‘mgacha ko‘tarilgan.

2017-yildan boshlab investitsiyalar hajmining keskin o‘sishi kuzatilib, bu davrda infratuzilma va ishlab 
chiqarish sohalariga yo‘naltirilgan mablag‘larning ko‘paygani bilan izohlanadi. Natijada 2018–2024-yillarda 
YHM ham jadal o‘sib borgan. Bu esa investitsiya faoliyatining iqtisodiy rivojlanishga kuchli ta’sir ko‘rsatganini 
tasdiqlaydi.

Umuman olganda, diagrammadagi ma’lumotlar Surxondaryo viloyatida investitsiyalar hajmining ortishi 
iqtisodiy o‘sish, ishlab chiqarish hajmi va aholi farovonligining oshishiga bevosita hissa qo‘shganini ko‘rsatadi.

X U L O S A
2010–2024-yillar oralig‘idagi tahlillar Surxondaryo viloyatida investitsiya faolligining ortishi yalpi hududiy 

mahsulot (YHM) o‘sishiga bevosita ta’sir ko‘rsatganini ko‘rsatadi. Investitsiyalar hajmining ko‘payishi ishlab 
chiqarish quvvatlarini kengaytirgan, iqtisodiy faollikni hamda mintaqaviy farovonlikni oshirgan.

Shu bilan birga, YHM va bandlik darajasi o‘rtasida ijobiy, ammo zaif bog‘liqlik aniqlangan bo‘lib, bu holat 
bandlikka boshqa omillar ham sezilarli ta’sir ko‘rsatishini bildiradi. Umuman olganda, Surxondaryo viloyatida 
iqtisodiy o‘sishni ta’minlashda investitsiyalar muhim rag‘batlantiruvchi omil sifatida namoyon bo‘lmoqda.

Investitsiya siyosatini diversifikatsiya qilish va real sektorni yanada qo‘llab-quvvatlash YHMning barqaror 
o‘sishiga xizmat qiladi.

